
Unha viaxe polos espazos 
verdes de San Sadurniño 

Terra 
de vida



Esta terra dáche a benvida.

Para que te mergulles nas súas capas de rocha, historia e lendas, 
goces dos seus froitos e olores, 
admires a súa riqueza e aprendas dos seus valores.

Para que te enchas de vida e a defendas sempre viva tamén.

César Galdo (Entremedias Comunicación)

Contidos  

Feito con mimo en San Sadurniño,  
en abril de 2023

Son moitas as persoas, proxectos e recursos 
que veñen traballando en San Sadurniño 
pola recuperación e posta en valor dos seus 
espazos verdes. Este material non sería posible 
sen ese esforzo colectivo. 

Terra 
de vida

Uceiras, labregas, raposos, píntegas, gandeiros, morcegos, 
salgueiros, fiandeiras, vacalouras, ferreiros, silveiras, loureiros,  
falcóns. Cantas vidas encheron esta terra, ao ancho deste 
espazo, ao longo do tempo? Cantas están aínda por vir,  
e que lugar queremos deixarlles?

Terra de vida é un proxecto do Concello de San Sadurniño  
co que dar a coñecer e dinamizar os espazos verdes do núcleo 
urbano do municipio. Unha oportunidade máis, tras anos de 
traballo persistente, co que seguir apostando por un rural vivo e 
digno, habitado e habitable, que sabe de onde vén e constrúe o 
seu futuro dende a sustentabilidade, o respecto e a consciencia dos 
recursos propios.

A través de visitas guiadas, obradoiros e materiais didácticos,  
Terra de vida busca poñer en valor a infraestrutura verde composta 
polos terreos da Cortiña (arboreto, horta, apiario e fraga máxica)  
e o Pazo e Xardíns da Marquesa, así como os saberes e valores  
que os articulan. A través da Ruta da Natureza, un percorrido 
circular de tres quilómetros que os une a todos eles, as persoas 
visitantes, grandes e pequenas, aprenderedes e desfrutaredes  
deste lugar senlleiro a nivel ambiental e cultural.

Este caderno que tes nas mans é un material para acompañar  
a túa viaxe por estes espazos verdes. Propoñémosche unha viaxe 
caleidoscópica, na que mirar as catro áreas de grande valor 
ambiental que compoñen este conxunto dende catro ángulos 
diferentes: a historia, a biodiversidade, o lecer e a agroecoloxía. 

Este quere ser un material vivo, que espalle sementes de saberes  
e valores de amor polo territorio, que convide a coidar esta e outras 
terras de vida. Podes empregalo para visitar o espazo en soidade 
ou en compañía, de xeito autónomo ou nunha das visitas guiadas. 
Sublíñao, complétao, e comparte todos cantos contidos atopes  
nel que sexan do teu interese.

OBRADOIRO DIDÁCTICO
Duración: 90’ 
Familias / Grupos escolares (+6 anos)

Obradoiro de educación ambiental e consumo responsable,  
no que explorar a través dos cinco sentidos os espazos verdes de San 
Sadurniño para valorar a súa riqueza e diversidade. Fixarémonos nas 
follas e plantas, no tacto das árbores, o cheiro das flores e o mel, o son 
dos paxaros e as historias agochadas, ou o sabor das froitas da horta.

Terra de vida propón visitas e obradoiros aos espazos naturais  
de San Sadurniño. Estas son as actividades que ofrece actualmente  
o programa:  

VISITA GUIADA
Duración: 100’ / Extensión: 3km 
Público adulto e familias / Grupos escolares (+ 6 anos)

Percorremos a Ruta da Natureza deténdenos en cada un dos seus 
recunchos: Pazo e Xardíns da Marquesa, paseo do río Xubía,  
Arboreto, escultura de Navia, Fraga Máxica, Horta de froiteiras  
e Apiario didáctico. Unha oportunidade para coñecer os espazos 
verdes de San Sadurniño, a súa historia e os valores que os articulan.

Máis información e reservas
agustin.perez@sansadurnino.gal  
616 332 919 (8:30—14:30h)

da Marquesa

didáctico

COMEZA A VIAXE 

Unha terra que coñece  
a súa historia 

PAZO DA MARQUESA

«A Marquesa e o Pazo», creación audiovisual de Anxo 
Santomil para o 60 Chanfaina Lab.

Visita a entrada do «Castelo de Naraío» na web municipal  
se queres descubrir outro elemento de grande valor histórico  
e artístico do concello.

Comezas a viaxe no Pazo da Marquesa, actual Casa do Concello 
de San Sadurniño, un dos edificios de maior valor artístico  
e histórico deste territorio.

As terras de San Sadurniño estiveron poboadas dende tempos 
inmemoriais, como o demostran os restos do megalitismo e castrexos 
atopados. Tamén na Idade Media e Moderna foi un lugar vivo. No 
século XVI Fernando de Andrade funda o señorío de San Sadurniño. O 
pazo que hoxe podes ver é froito dunha reforma do século XIX sobre 
unha edificación máis antiga, probablemente da época deste célebre 
nobre galego. Se te fixas na torre poderás descubrir os escudos dos 
Andrade e os Castro de Lemos. Percorre o seu fermoso claustro e 
galería do século XX.

Esta edificación ocupa un lugar importante na memoria da veciñanza. 
Débelle o nome a unha das súas propietarias máis senlleiras, María 
Natividad Quindós y Villaroel (1861 - 1953), VII Marquesa de San 
Sadurniño. Filla do senador ferrolán José Mariano Quindós, mantivo 
sempre un vínculo forte con este lugar, que ela chamaba a «Vila 
da tranquilidade». Convertiu o pazo nun lugar de referencia da 
aristocracia española: no primeiro terzo do século XX personalidades 
coma o Rei Afonso XIII, infantes, aristócratas e políticos pasearon por 
este refinado conxunto.

Coa morte sen descendencia da marquesa no ano 1953 case todos os 
terreos foron pasando a mans privadas e o conxunto foi esmorecendo. 
As monxas da Congregación de Cristo Rei herdaron o pazo e 
transformárono nun colexio que se mantivo en activo até os anos 90, 
cando o espazo quedou abandonado.  En 2010 o Concello obtén a 
propiedade do conxunto do pazo,  comezando a súa rehabilitación.

 

Saber máis

XARDÍNS DA MARQUESA

Libriño co plano da Fraga que se lle proporcionaba ás persoas 
convidadas do Pazo, reproducido en Fálame de San Sadurniño.

Os atractivos do pazo non rematan de portas para dentro.  
Pasea os seus xardíns, pequena mostra da espectacular 
superficie verde de máis de cen hectáreas de terreo  
que este conxunto tivo no seu día.

O pazo contaba cuns coidados xardíns para o tempo de lecer dos 
seus propietarios. Os Marqueses de San Sadurniño deseñaron un 
especial espazo natural á moda dos xardíns franceses da época 
e outros referentes que terían visitado coma os xardíns da Granxa 
de Segovia, onde acompañaban á realeza española. Inclúen neles 
elementos decorativos exóticos e variedades botánicas moi diferentes 
ás propias do lugar, mostra das viaxes diplomáticas que fixeran por 
Europa. Tras décadas abandonados, en 2008 o Concello procede á 
súa recuperación e posta en valor. 

Os espazos verdes do pazo completábanse coa Fraga da Marquesa 
(ou Parque dos Marqueses), unha enorme superficie densamente 
arborada con máis de vinte e cinco mil carballos, cinco mil piñeiros e 
outros moitos tipos de vexetación autóctona. Esta zona de lecer era 
empregada polos seus donos para dar paseos, facer bailes e xantares 
campestres ou practicar caza maior. Algúns viaxeiros do século XIX 
describírona como unha das fragas máis vizosas de Galiza, sendo 
motivo de inspiración de diversos artistas. Dende a Idade Media foi 
fonte de provisión de leña para os señores do pazo e o Convento do 
Rosario. 

A fraga desapareceu á morte da marquesa, cando o novo propietario, 
o industrial Conrado Pita, a cortou por completo arredor de 1954. 

 

 

Saber máis

TESOUROS DESAPARECIDOS

Se puideras pasear por este lugar nas primeiras décadas do século 
XX poderías contemplar moitos tesouros hoxe desaparecidos. Árbores 
senlleiras, pontes, «rond point» (ou rotonda floral), embarcadoiro, 
central eléctrica, fontes, pista de tenis, capela, hospital, granxa, 
invernadoiro, pombal,... Todo un conxunto pensado para o deleite dos 
sentidos e o abastecemento das necesidades do pazo. 

A ponte branca atravesaba o río Xubia 
comunicando o complexo do pazo coa Fraga 
da Marquesa. A súa construción pode datar 
de 1913.

Existía un pequeno embarcadoiro que nos 
séculos XVII e XVIII se empregaba para 
descargar madeira para os marqueses e 
frades dominicos do Convento do Rosario. 

Máis información
Podes atopar máis información e fotografías destes  
e outros elementos en falamedesansadurnino.org. 

Contámosche máis dalgún destes elementos para que os percorras 
coa túa imaxinación: 

O invernadoiro e a granxa, cunha completa 
produción, abastecían as necesidades alimentarias 
do pazo. No emprazamento da granxa sitúase 
hoxe o mesón do mesmo nome. Ao seu carón 
pódese ver aínda o pombal da marquesa, un 
elemento peculiar pola súa forma cadrada, a 
semellanza dunha torre medieval.

O Carballo da Marquesa era unha árbore 
centenaria situada no medio da fraga, punto 
sinalado no itinerario polo conxunto natural 
do pazo. Inspirou creacións como as pinturas 
de Asterio Mañanos ou Leyra Domínguez. 
Desapareceu a mediados de 1950. 

Mariano Quindós, VI Marqués de San 
Sadurniño, plantou tres eucaliptos 
no último terzo do século XIX. Nos 
xardíns palacianos non faltaban estas 
especies exóticas, valoradas polas 
súas propiedades medicinais. Foron 
tronzados na década de 1950.

Moi preto do actual arboredo erguíase a 
pérgola do Pozo dos Donceis, unha estrutura 
onde a marquesa ía facer pícnic nos paseos a 
carón do Xubia. Aínda hai veciñas e veciños 
de San Sadurniño que teñen merendado alí 
a mediados das década de 1950. No seu 
emprazamento inaugurouse en 2017 unha 
escultura á deusa Navia. 

Unha terra que preserva  
a biodiversidade

PASEO DO RÍO XUBIA

Páxina de Turismo do Concello, con máis información sobre  
a paisaxe de San Sadurniño.

Páxina web do Xeoparque Cabo Ortegal, con itinerarios xeolóxicos 
e outros recursos. 

Aves, peixes, anfibios, insectos, árbores e plantas,... O paso do río 
Xubia deixa neste territorio un ecosistema cheo de vida. Percorre 
o seu paseo para coñecer e desfrutar do seu valioso patrimonio 
natural.

En San Sadurniño dominan os montes de cumes aplanados e 
pequenas mesetas, no seu día cubertos por bosques atlánticos coma 
os que aínda se poden desfrutar na fraga de Igrexafeita e Naraío. Os 
vales fluviais do Río Castro e o Xubia, onde estás, completan a paisaxe 
local.

Este río é unha das pezas do conxunto natural Zona de Especial 
Conservación Xubia-Castro, que forma parte dende 2011 da Rede 
Natura 2000. A área conta cunha superficie total de máis de dúas 
mil hectáreas repartidas en sete concellos. Na zona poderás atopar 
doce tipos de hábitats: bosques atlánticos, brañas, turbeiras, uceiras, 
lagos eutróficos e estanques temporais mediterráneos, entre outros. 
Neles abonda a fauna salvaxe diversa: lontras, morcegos, lebres, 
corzos, xabarís, teixugos, falcóns, mouchos, píntegas son só algunhas 
das especies coas que poderás atoparte. O Forgoselo conta ademais 
cunha importante cabana de cabalos e vacas en semi-liberdade. 

Ademais, esta zona está inserida no Xeoparque Cabo Ortegal, unha 
iniciativa para obter o distintivo da UNESCO a lugares dun interese 
xeolóxico internacional na que están implicados sete municipios e a 
Deputación da Coruña. É un dos terreos alóctonos máis completos 
que existe da Oroxenia Varisca en Europa, con vestixios de rochas en 
superficie de case cincocentos millóns de anos. Conta con máis de 
seiscentos quilómetros cadrados de superficie territorial e unha área 
mariña de influencia.   

Saber máis

ARBORETO GALEGO

Nesta entrada de «Fálame de San Sadurniño» podes atopar unha entrevista 
do ano 2009 ao xeógrafo Ignacio Fernández falando do arboreto.

O Arboreto galego de San Sadurniño é un espazo para a 
recuperación e divulgación das formacións arbóreas máis 
representativas do país. Un referente patrimonial e turístico 
camiño de se converter nun espazo natural único en Galiza.

Un arboreto é un xardín botánico dedicado á protección e cultivo de 
especies leñosas. Este, situado na finca da Cortiña, comezou o seu 
percorrido en 2009, cando o concello recibiu a parcela a carón do 
espazo natural do río Xubia. Aí arranca o proceso de recuperación 
ambiental para uso público lúdico e didáctico.

Se te adentras na súa vexetación poderás atopar especies das sete 
formacións arbóreas galegas máis representativas: 

Este espazo combina as funcións educativa, de protección, recreativa, 
de acondicionamento vexetal, documental e turística. Busca dar a 
coñecer a nosa flora autóctona, amosando a diversidade do legado 
patrimonial botánico galego e promovendo a súa salvagarda nun 
momento de ameaza polo desenvolvemento incontrolado. Ademais 
dunha aula didáctica ao aire libre, constitúe un espazo para o lecer 
veciñal e o desenvolvemento de actividades socioculturais.

1. CARBALLEIRA e REBOLEIRA, con carballos, rebolos ou carballos 
albar. / 2. SOUTO, con castiñeiros. / 3. BIDUEIRAL, bosque de 
bidueiros, máis propio de zonas altas. / 4. BOSQUE DE RIBEIRA, 
mestura de salgueiros, ameneiros, freixos, etc. / 5. FAIAL, con 
faias, escasas no noso territorio. / 6. SOBREIRAL, con sobreiras, 
abondosas no sur e no interior de Galiza. / 7. FRAGA, con carballos, 
castiñeiros, bidueiros, loureiros ou acivros, máxima expresión do 
bosque galego mixto. Ademais, conta cun campón ou espazo 
aberto, sendeiros peonís que percorren estes conxuntos boscosos 
e paneis explicativos. 

Saber máis

Unha terra que crea cultura  
e lecer 

ESCULTURA DE NAVIA  
E FRAGA MÁXICA

Lenda do Pozo dos Donceis en Fálame de San Sadurniño

A fantasía e as lendas son parte tamén do noso territorio, 
reforzan o noso vínculo con el e xeran novas posibilidades de 
desfrute. Pasando o arboreto poderás contemplar a escultura á 
deusa Navia e o conxunto da Fraga Máxica.

Navia é unha deidade pagá con fondas raíces na cultura galega. É a 
deusa dos ríos e a auga, ademais de protectora das terras, avogosa 
da fertilidade e barqueira do Máis Alá. Puido ser transformada 
polo cristianismo na figura da Santa Mariña, con numerosas 
representacións neste territorio. Trátase da primeira peza do que quere 
ser un Olimpo Galaico.

A escultura é obra do artista local Carlos García. Aparece mirando 
so solpor, cunha man estendida na que porta unha cunca, e os pés 
na proa dunha barca de toelo con caveiras, que representarían as 
ánimas viaxando ao Alén. Vén acompañada con versos de «Os Eoas» 
de Eduardo Pondal. Está situada a carón do Pozo dos Donceis, un 
lugar cunha interesante lenda relacionada coas historias de cidades 
asolagadas, moi presentes na nosa cultura popular.

A Fraga Máxica, inaugurada en 2022, foi concibida coma un espazo 
artístico para o lecer de grandes e pequenas. Deseñado por Carlos 
García e Marina Goti (2Duendes), constitúe un novo atractivo no 
contexto do arboreto. Dragóns, trasnos, gnomos e outros animais 
de fábula son aquí representados en grande formato, tallados con 
motoserra a partir de troncos secos de carballo, castiñeiro, ciprés e 
acacia. Os terreos da Cortiña contan con outras esculturas doadas 
polos artistas ao concello, coma o camiñante Andimundi colocado ao 
pé da ponte, o boneco Agapito e o xigante Pizpirigüete. 

Saber máis

FEIRAS PARA O LECER  
E O TRABALLO

A Feira da Plantación celébrase o último domingo de abril. Comeza a 
súa andadura no 1996, cando a Asociación Cultural Bidueiro impulsa 
unha actividade para conmemorar o Día da Árbore. Hoxe, décadas 
despois, é un evento referente na comarca, a onde acoden cada ano 
varios miles de persoas para mercar planta e desfrutar do agromar da 
primavera.

A Feira Rural ten lugar o último sábado do mes de agosto. Celébrase 
dende 2009, co obxectivo de recuperar a antiga tradición feiral. Baixo 
o lema «Por un medio rural vivo», este evento reivindica xeitos de 
producir que aseguren un futuro sustentable dende unha mirada social 
e ambiental. Conta con ducias de actividades para todas as idades e 
un concurso de froita autóctona.

As feiras foron tradicionalmente na nosa cultura os espazos por 
excelencia do encontro e o intercambio, contextos de lecer e xeración 
de economía. Neste emprazamento celébranse dous importantes 
eventos para a comarca.



3130 Terra de vidaTerra de vida

Unha terra que aposta  
pola agroecoloxía 

HORTA DE FROITEIRAS E APIARIO

Saber máis

A Asociación Galega de Froita Autóctona do Eume é referente na 
conservación de froiteiras autóctonas. Dende 2008 veñen traballando 
pola recuperación de especies das comarcas de Ferrol, Eume e 
Ortegal. A AGFA dispón doutras fincas onde desenvolver este traballo. 

A Casa do Mel, situada en Goente, leva máis de vinte anos apostando 
polo desenvolvemento integral da apicultura. Forman e asesoran a 
persoas que practican esta actividade,  e divulgan á cidadanía en xeral 
o mundo das abellas. 

Froita, flores, abellas, paxaros e insectos son os protagonistas 
da seguinte parada da túa viaxe. A finca da Cortiña acolle unha 
horta de froiteiras autóctonas e un apiario didáctico, espazos 
para a recuperación de especies e a divulgación dos valores da 
agroecoloxía.

En 2008 o Concello de San Sadurniño e a Asociación Galega da 
Froita Autóctona do Eume (AGFA) comezan a traballar xuntos neste 
espazo, o terreo «Carlos Fornos», unha hectárea onde preservar as 
especies froiteiras comarcais. A horta conta hoxe cunhas duascentas 
cincuenta variedades, con dous pés cada unha, entre as que poderás 
atopar maceiras, pereiras, ameixeiras, pexegueiros ou cerdeiras. Un 
pequeno tesouro froito do traballo de anos da AGFA, dende o que 
divulgar os nomes e sabores de variedades autóctonas, en moitos 
casos en perigo de extinción. O recinto conta tamén cun centro de 
interpretación e información, no que se imparte formación e divulga o 
coñecemento destas especies. 

O outro atractivo desta área é o Apiario didáctico, en activo dende 
2012 e xestionado actualmente pola Casa do Mel. O espazo busca 
difundir o mundo das abellas e o seu papel vinculado á polinización, 
así como as potencialidades da apicultura e a defensa do medio 
ambiente. A apiterapia é unha das posibles liñas de traballo para seguir 
dotando de contido este espazo.

Ademais da divulgación xeral, a horta de froiteiras e o apiario acollen 
anualmente cursos de formación que apoian a profesionalización do 
sector primario.

TRAMAR UN RURAL 
SUSTENTABLE

«Apostando polo sector primario» é un ciclo de xornadas formativas 
programadas polo Concello de San Sadurniño en colaboración coa 
Asociación Galega de Froita Autóctona, a Asociación Agroecolóxica 
A Cortiña e a Asociación Casa do Mel. As diferentes charlas 
ofrecen un achegamento a proxectos e persoas que traballan polo 
desenvolvemento sostible do territorio e a agroecoloxía en todo o país. 

Centro de transformación alimentaria, cursos, xornadas formativas,... 
Máis alá da horta e o apiario, outros proxectos no territorio traballan 
por enraizar o desenvolvemento do sector primario e o rural en xeral, 
velando pola sustentabilidade social, ambiental e económica. 

A Fusquenlla é o centro de apoio ao desenvolvemento rural orientado 
á transformación alimentaria dos produtos do agro. É un proxecto 
conxunto dos concellos de Cerdido, Valdoviño, San Sadurniño e 
Moeche, onde está situado. O seu obxectivo é apoiar as produtoras e 
produtores da zona, converténdose nun referente para a dinamización 
rural. As súas instalacións inclúen sala de elaboración de conservas e 
zumes, e extracción e envasado do mel. 

Saber máis

Máis información en afusquenlla.gal

UNHA TERRA PARA SENTILA

Hai moitas maneiras de emprender esta viaxe polos espazos verdes de 
San Sadurniño. Podes facer completa a ruta que che propoñemos ou 
visitar só unha parte; ler toda a información ou simplemente deixarte 
sorprender polas imaxes, sons e olores que che ofrece cada recuncho 
deste espazo. 

Este caderno conta cunhas follas en branco para que te deixes inspirar 
polo lugar e as empregues como queiras. Quizás queiras facer un 
debuxo dunha planta ou un animal que descubriches neste espazo; 
escribir unhas liñas das túas sensacións ao percorrelo; secar no seu 
interior unha folla que che chamou a atención; anotar algún recurso 
interesante que alguén che compartiu ao longo do paseo,...

Este espazo é para ti. →

